
Annotatsiya. Ushbu maqolada Qoraqalpog‘iston Respublikasida kichik biznes va xususiy tadbirkorlik (KBYu) rivojlanishining 
2017–2025-yillardagi dinamikasi tahlil qilingan. Tadqiqotda kichik biznes subyektlarining sanoat, qurilish, bandlik hamda 
tashqi savdo (eksport–import) sohalaridagi o‘rni rasmiy statistik ma’lumotlar asosida o‘rganilgan. Kirish qismida mavzuning 
dolzarbligi va maqsadlari yoritilgan; adabiyotlar sharhi bo‘limida kichik biznesning iqtisodiyotdagi roli bo‘yicha xalqaro 
va mahalliy ilmiy yondashuvlar tahlil qilingan; metodologiya bo‘limida esa statistik tahlil usullari bayon etilgan. Tahlil va 
natijalar qismida 2017–2023-yillar davomida KBYu subyektlari faoliyatining barcha asosiy ko‘rsatkichlarida barqaror o‘sish 
kuzatilgani aniqlangan. Xususan, sanoat va qurilish hajmlari bir necha barobarga kengaygan, bandlik darajasi barqaror 
saqlangan, tashqi savdodagi o‘zgarishlar esa bosqichma-bosqich ijobiy yo‘nalishda kechgan. Kichik biznesning yalpi 
hududiy mahsulot (YaHM) va iqtisodiyot tarmoqlaridagi ulushi sezilarli oshib, 2024-yilga kelib YaHMning qariyb 66 foizini 
tashkil etgan. Xulosa va tavsiyalar bo‘limida olingan natijalar asosida hududda kichik tadbirkorlikni yanada rivojlantirish 
bo‘yicha strategik takliflar ishlab chiqilgan. Maqola siyosiy-tahliliy, statistik va amaliy-tavsiyaviy xarakterga ega bo‘lib, 
iqtisodiy kategoriyalar ilmiy uslubda qo‘llangan.

Kalit soʻzlar: kichik biznes; xususiy tadbirkorlik; iqtisodiy dinamika; sanoat; qurilish; bandlik; tashqi savdo; statistik tahlil.
Abstract. This article analyses the dynamics of the development of small business and private entrepreneurship (SBPE) in 
the Republic of Karakalpakstan over the period 2017–2025. The study examines, on the basis of official statistical data, the 
role of small business entities in industry, construction, employment, and foreign trade (exports–imports). The introduction 
outlines the relevance and objectives of the study; the literature review summarizes international and domestic scholarly 
approaches to the role of small business in the economy; and the methodology section describes the statistical analysis 
methods applied. The analysis and results section reveals that between 2017 and 2023, all key performance indicators of 
SBPE showed steady growth. Industrial and construction volumes expanded severalfold, employment remained stable, 
and foreign trade indicators improved progressively. The share of small business in gross regional product (GRP) and 
across economic sectors increased significantly, reaching approximately 66 percent of GRP by 2024. The conclusion 
and recommendations section presents strategic proposals aimed at further strengthening small business development 
in the region. The article is political–analytical, statistical, and practical–recommendatory in nature, employing economic 
categories in a scholarly and evidence-based manner.

Key words: small business; private entrepreneurship; economic dynamics; industry; construction; employment; foreign 
trade; statistical analysis.

Аннотация. В статье проанализирована динамика развития малого бизнеса и частного предпринимательства 
(МБЧП) в Республике Каракалпакстан за период 2017–2025 годов. На основе официальных статистических 
данных исследована роль субъектов малого бизнеса в промышленности, строительстве, занятости, а также во 
внешней торговле (экспорт–импорт). Во введении раскрыты актуальность темы и цели исследования; в обзоре 
литературы рассмотрены международные и отечественные научные подходы к роли малого бизнеса в экономике; 
в разделе «Методология» изложены применённые методы статистического анализа. В разделе «Анализ и 
результаты» показано, что в 2017–2023 годах по всем ключевым показателям МБЧП наблюдался устойчивый 
рост: объёмы промышленности и строительства увеличились в несколько раз, уровень занятости оставался 
стабильным, а показатели внешней торговли демонстрировали положительную динамику. Доля малого бизнеса 
в валовом региональном продукте (ВРП) и по отраслям экономики существенно возросла, достигнув к 2024 году 
около 66 процентов ВРП. В разделе «Выводы и рекомендации» на основе полученных результатов предложены 
стратегические меры по дальнейшему развитию малого предпринимательства в регионе. Статья носит политико-
аналитический, статистический и практико-ориентированный характер, с научным использованием экономических 
категорий.

Ключевые слова: малый бизнес; частное предпринимательство; экономическая динамика; промышленность; 
строительство; занятость; внешняя торговля; статистический анализ.

K I R I S H
Kichik biznes va xususiy tadbirkorlik iqtisodiyotning eng muhim tarkibiy qismlaridan biri bo‘lib, mamlakatlarning 

iqtisodiy o‘sishi hamda bandlik darajasini oshirishda beqiyos rol o‘ynaydi. Xalqaro ma’lumotlarga ko‘ra, dunyo 
miqyosida kichik va o‘rta korxonalar (KO‘K) barcha korxonalarning qariyb 90 foizini tashkil etadi va global 
bandlikning yarmidan ortig‘iga ularning hissasi to‘g‘ri keladi. Rivojlanayotgan mamlakatlarda esa yalpi ichki 
mahsulotning (YaIM) 40 foizdan ziyod qismi KO‘Klar tomonidan yaratiladi [1].

O‘zbekiston misolida ham kichik tadbirkorlik milliy iqtisodiyotning “lokomotivi” sifatida shakllanib, so‘nggi 
yillarda uning iqtisodiy ko‘rsatkichlardagi ulushi izchil ortib bormoqda. Jumladan, 2024-yilda respublika 
miqyosida kichik biznes subyektlari YaIMning 54,3 foizini, eksportning 33,3 foizini hamda sanoat mahsulotlari 
ishlab chiqarishning 32,4 foizini ta’minlagan. Kichik tadbirkorlik milliy darajada bandlikning asosiy qismini 
yaratib, ijtimoiy-iqtisodiy barqarorlikni mustahkamlashga xizmat qilmoqda [2].

Mamlakatda 2017-yildan boshlab amalga oshirilgan iqtisodiy islohotlar kichik tadbirkorlik uchun keng 
imkoniyatlar yaratdi. Xususan, 2017–2021-yillarga mo‘ljallangan Harakatlar strategiyasi hamda boshqa me’yoriy-
huquqiy hujjatlarda kichik biznesni qo‘llab-quvvatlash, soliq yukini kamaytirish va kredit resurslariga kirish 
imkoniyatlarini kengaytirish bo‘yicha muhim chora-tadbirlar belgilab berilgan. Shuningdek, 2022–2026-yillarga 
mo‘ljallangan Yangi O‘zbekiston taraqqiyot strategiyasi doirasida xususiy tadbirkorlikni davlat tomonidan har 
tomonlama qo‘llab-quvvatlash hamda moliyaviy infratuzilmani takomillashtirish ustuvor vazifalardan biri sifatida 
qayd etilgan.

Mazkur siyosiy va iqtisodiy yangilanishlar, ayniqsa, Qoraqalpog‘iston Respublikasida kichik biznesning 
rivojlanish sur’atlariga ijobiy ta’sir ko‘rsatdi. Qoraqalpog‘iston Respublikasi O‘zbekiston YaIMining qariyb 3 
foizini tashkil etgan bo‘lsa-da [3], hudud iqtisodiyoti tarkibida kichik tadbirkorlik iqtisodiy o‘sish, yangi ish o‘rinlari 
yaratish va aholi farovonligini oshirishda hal qiluvchi ahamiyat kasb etmoqda.

M A V Z U G A  O I D  A D A B I Y O T L A R  S H A R H I
Kichik biznes va xususiy tadbirkorlikning makroiqtisodiy ahamiyatini yoritishda iqtisodiy adabiyotlarda bir 

nechta nazariy yondashuvlar mavjud. Klassik yondashuv tadbirkorlikni bozor iqtisodiyotining tabiiy va ajralmas 
elementi sifatida talqin etib, erkin iqtisodiy faoliyatni qo‘llab-quvvatlash zarurligini ta’kidlaydi. Innovatsion 
yondashuv, J. Shumpeter asarlarida keng tahlil qilinganidek, kichik biznesni innovatsiyalar manbai va iqtisodiy 
taraqqiyotning harakatlantiruvchi kuchi sifatida baholaydi. Institutsional yondashuvga ko‘ra, kichik tadbirkorlik 
jamiyatdagi ijtimoiy-iqtisodiy barqarorlikni ta’minlash, ishsizlikni kamaytirish va o‘rta sinfni shakllantirishning 
asosiy omillaridan biri hisoblanadi.

Zamonaviy xalqaro tashkilotlar – Jahon banki, Xalqaro valyuta jamg‘armasi (XVJ), Iqtisodiy hamkorlik va 
rivojlanish tashkiloti (OECD) va boshqa muassasalar – kichik biznesni barqaror iqtisodiy o‘sishning muhim 
drayveri sifatida e’tirof etadi [4]. Ularning tahlillarida kichik biznesning o‘sish, bandlik va investitsion faollikdagi 
roli global miqyosda alohida ta’kidlanadi.

Empirik tadqiqotlar ham kichik biznesning makroiqtisodiy barqarorlikdagi o‘rnini ko‘plab jihatlar 
orqali isbotlaydi. Kichik tadbirkorlik YaIM o‘sishini rag‘batlantiradi, iqtisodiy inqiroz sharoitlarida esa tez 
moslashuvchanlikni namoyon etadi. Ijtimoiy barqarorlik nuqtai nazaridan, kichik biznes keng ko‘lamli ish 

o‘rinlarini yaratib, aholining daromad manbalarini diversifikatsiya qiladi. Moliya barqarorligi nuqtai nazaridan, 
kichik korxonalar davlat byudjeti daromadlarining muhim qismini shakllantiradi va soliq bazasining barqarorligini 
ta’minlaydi. Hududiy barqarorlik jihatidan esa, kichik biznes joylarda iqtisodiy faollikni kuchaytirib, markaz va 
hududlar o‘rtasidagi tafovutlarni kamaytiradi. Shu sababli, ko‘plab iqtisodchilar kichik tadbirkorlikni iqtisodiyotning 
“tayanch ustuni” sifatida baholaydilar.

O‘zbekiston iqtisodiyoti misolida ham so‘nggi yillarda kichik biznes ulushi izchil o‘sib bormoqda. Bu holat ilmiy 
adabiyotlarda ham o‘z aksini topgan. Masalan, Bustonova o‘z tadqiqotida O‘zbekistonda kichik tadbirkorlikning 
YaIMdagi ulushi 2020-yildagi 57,5 foizdan 2024-yilda 54,3 foizgacha nisbatan pasayganini, biroq umuman 
olganda iqtisodiy barqarorlikni ta’minlashdagi roli sezilarli darajada ortib borayotganini ta’kidlagan. Shu bilan 
birga, hududlar kesimida kichik biznes ulushi turlicha dinamikani namoyon etmoqda.

Xususan, Qoraqalpog‘iston Respublikasida kichik biznes va xususiy tadbirkorlik subyektlarining yalpi 
hududiy mahsulotdagi (YaHM) hissasi 2020-yilda 62,3 foizdan 2024-yilda 65,8 foizgacha oshgan. Bu holat 
hududda kichik biznes faoliyatining yanada jonlanib borayotganini ko‘rsatadi. Ayrim boshqa hududlarda 
esa nisbiy o‘zgarishlar kuzatilmoqda: masalan, Jizzax viloyatida kichik biznes ulushi 2020-yilda 84,1 foizni 
tashkil etgan bo‘lsa, 2024-yilda 74,4 foizni tashkil etdi [4]. Bunday dinamik o‘zgarishlar, bir tomondan, hududiy 
iqtisodiyotlarning o‘ziga xos ishlab chiqarish tuzilmasi, yirik sanoat korxonalari ulushi va yangi ishlab chiqarish 
quvvatlarining ishga tushirilishi bilan, ikkinchi tomondan esa, kichik tadbirkorlikning o‘sish sur’atlaridagi farqlar 
bilan izohlanadi.

T A D Q I Q O T  M E T O D O L O G I YA S I
Tadqiqotda Qoraqalpog‘iston Respublikasida kichik biznes va xususiy tadbirkorlikning rivojlanish 

dinamikasini o‘rganish maqsadida statistik tahlil usuli qo‘llanildi. Bunda 2017–2025-yillar davri bo‘yicha rasmiy 
statistik ma’lumotlar bazasi tahlilning asosiy manbai sifatida qabul qilindi.

Asosiy axborot manbalari sifatida O‘zbekiston Respublikasi Statistika qo‘mitasining Qoraqalpog‘iston 
Respublikasi bo‘yicha choraklik va yillik hisobotlari, shuningdek, ochiq ma’lumotlar portalida e’lon qilingan 
ko‘rsatkichlar jamlanmasidan foydalanildi. Tadqiqot doirasida kichik biznesning sanoat ishlab chiqarishi, qurilish 
ishlari hajmi, band bo‘lgan aholi soni, tashqi savdo (eksport–import) hajmlari hamda umumiy iqtisodiyotdagi 
ulushi kabi asosiy ko‘rsatkichlar o‘rganildi.

Ma’lumotlar trend tahlili va taqqoslash usullari yordamida qayta ishlanib, yillar kesimidagi o‘sish sur’atlari 
hamda o‘zgarish tendensiyalari aniqlangan. Shuningdek, kichik biznes va xususiy tadbirkorlik (KBYu) 
ko‘rsatkichlarining umumiy iqtisodiyotdagi ulushini tahlil qilish orqali strukturaviy o‘zgarishlar baholandi.

Tadqiqot metodologiyasi kichik biznes rivojlanishiga ta’sir etuvchi omillarni aniqlash hamda mavjud statistik 
ma’lumotlarni izchil tahlil qilishga yo‘naltirilgan. Olingan natijalar asosida kichik tadbirkorlikning iqtisodiy 
jarayonlardagi o‘rnini mustahkamlashga qaratilgan amaliy tavsiyalar ishlab chiqildi.

Metodologik jihatdan, tadqiqotda foydalanilgan 2025-yil ma’lumotlari yanvar–sentyabr holatiga tegishli 
bo‘lib, ular yil yakuni bo‘yicha yakuniy natijalar e’lon qilingach yanada to‘liq tahlil imkoniyatini yaratadi. Ayrim 
ko‘rsatkichlar dastlabki ma’lumotlar sifatida baholangan bo‘lsa-da, ular tadqiqotning umumiy ilmiy ishonchliligiga 
ta’sir etmaydi.

T A H L I L  V A  N A T I J A L A R
2017-yildan 2023-yilgacha Qoraqalpog‘iston Respublikasida kichik biznes ko‘rsatkichlari izchil o‘sish 

tendensiyasini namoyon etdi. Ushbu davr mobaynida KBYu subyektlarining sanoat va qurilish hajmlari bir 
necha barobarga oshgan, bandlik ko‘rsatkichi barqaror yuqori darajada saqlanib, pandemiya yillaridagi qisqa 
muddatli pasayishdan so‘ng tiklangan. Tashqi savdo faoliyatida esa eksport hajmi ortib, importga qaramlik 
nisbatan qisqargan (1-jadval).

1-jadval. Qoraqalpog‘iston Respublikasida kichik biznes va xususiy tadbirkorlikning iqtisodiyot tarmoqlaridagi 
asosiy ko‘rsatkichlari hajmi [5]

Yillar Sanoat (mlrd 
so‘m) Qurilish (mlrd so‘m) Bandlik (ming 

kishi)
Eksport (mln 
AQSH doll.)

Import (mln AQSH 
doll.)

2017-yil 1 365,4  1 083,1  486,0  40,0  76,0  

2018-yil 2 219,3  1 903,0  532,8  46,8  172,8  

2019-yil 2 517,5  2 943,5  532,9  88,4  190,1  

2020-yil 3 382,1  3 495,1  524,8  78,8  125,3  

2021-yil 3 721,8  4 168,9  521,6  92,4  140,0  

2022-yil 3 744,6  4 765,3  528,9  68,9  109,8  

2023-yil 5 314,6  6 681,3  548,0  93,6  117,9  

2024-yil 9 218,0  7 353,1  - 144,7  183,8  

2025-yil  
(yanvar-

sentyabr)*
8 229,4  6 303,8  - 129,5  147,2  

* Dastlabki ma’lumotlar

Quyidagi jadval Qoraqalpog‘iston Respublikasida kichik biznes va xususiy tadbirkorlikning 
2017–2025-yillardagi (jumladan, 2025-yil yanvar–sentyabr holatiga) asosiy ko‘rsatkichlar dinamikasini aks 
ettiradi. Ma’lumotlar sanoat va qurilish hajmlari (mlrd so‘m), bandlik (ming kishi), shuningdek eksport va import 
(mln AQSH doll.) ko‘rsatkichlari bo‘yicha jamlangan.

Umuman olganda, 2017–2023-yillar davomida barcha real sektor ko‘rsatkichlari barqaror o‘sish 
trayektoriyasida bo‘lgan. Sanoat hajmi qariyb to‘rt baravar, qurilish esa olti baravardan ortiq kengaygan. Tashqi 
savdo faoliyatida import hajmi butun davr davomida eksportdan yuqori bo‘lib qolgan bo‘lsa-da, eksportning 
ijobiy sur’atlarda kengayishi natijasida savdo tafovuti ayrim yillarda toraygan. 2021-yilda bandlik ko‘rsatkichi 
eng yuqori cho‘qqiga chiqqan, 2022-yilda esa qisqa muddatli pasayishdan so‘ng 2023-yilda yana o‘sish qayd 
etilgan. 2024-yil natijalari yuqori bazani saqlab qolgan, 2025-yil (9 oy) ma’lumotlarida esa mavsumiylik va yil 
yakunining to‘liq emasligi sababli nisbatan pastroq darajalar qayd etilgan, bu holat yil yakunida yanada to‘liq 
tahlil imkonini yaratadi.

2017–2025-yillar (shu jumladan, 2025-yil yanvar–sentyabr) oralig‘ida kichik biznes va xususiy tadbirkorlik 
ko‘rsatkichlari sanoat, qurilish, bandlik hamda tashqi savdo yo‘nalishlarida izchil o‘sish sur’atlarini namoyon 
etdi. Sanoat hajmi 2017-yildagi 1,36 trln so‘mdan 2023-yilda 5,31 trln so‘mga yetib, ishlab chiqarish zanjirlariga 
KBYu subyektlarining chuqur integratsiyasi va mahsulot portfelining diversifikatsiyasi jarayonini aks ettirdi. 
Qurilish sohasi bundan ham tezroq o‘sib, 2019-yildan boshlab sanoatni muntazam ortda qoldirdi (2017-yilda 
1,08 trln so‘m, 2023-yilda 6,68 trln so‘m). Bu holat infratuzilma loyihalarining kengayishi, uy-joy bozoridagi 
faollik va xususiy kapital oqimlarining kuchayishi bilan izohlanadi.

Bandlik ko‘rsatkichi 2017-yildagi 486 ming kishidan 2021-yilda 551 ming kishigacha oshgan, 2022-yilda esa 
qisqa muddatli korreksiya (528 ming) kuzatilgan. Shu bilan birga, 2023-yilda 548 ming kishilik bandlik darajasi 
qayta tiklanib, bu holat pandemiyadan keyingi mehnat bozorining barqarorlashganini va kichik biznesning ish 
o‘rinlari yaratishdagi rolini mustahkamlaganini ko‘rsatadi.

Eksport hajmi 2017-yildagi 40 mln AQSH dollardan 2019-yilda 88 mln dollargacha tez sur’atlarda 
kengaygan, 2020-yilda global iqtisodiy sharoitlar ta’sirida qisqa muddatli pasayish kuzatilgan. Biroq 2021–
2024-yillar oralig‘ida eksport hajmi yana o‘sib, hududning tashqi bozorga yo‘naltirilgan mahsulotlari turini 
kengaytirganini tasdiqlaydi. Import hajmi esa butun davrda eksportdan yuqori bo‘lib qolgan (masalan, 2017-
yilda ≈76 mln, 2023-yilda ≈117 mln AQSH doll.), ammo ayrim yillarda uning o‘sish sur’atlari sekinlashgan, bu 
esa asbob-uskunalar va xomashyo importining barqarorlashuviga ishora qiladi.

	 Mazkur dinamik o‘zgarishlar strukturaviy siljishlar (pudrat va tugallovchi ishlarda KBYu ulushining 
ortishi), savdo balansidagi import ustunligini kamaytirish zarurati (mahalliylashtirish va eksport diversifikatsiyasi 
jarayonlarini jadallashtirish orqali), hamda iqtisodiy sikllilik va bazaviy effektlar (2020-yildagi qisqa pasayish 
va 2021–2023-yillardagi “bounce-back” jarayoni) bilan tavsiflanadi. Shu bilan birga, 2024–2025-yillar bo‘yicha 
bandlik ma’lumotlarining to‘liq e’lon qilinmaganligi yakuniy bahoni biroz cheklasa-da, yil yakunlari va to‘liq 
statistik to‘plamlar bozor kon’yunkturasi va amalga oshirilayotgan siyosiy choralarning samaradorligini yanada 
aniqroq baholash imkonini yaratadi (2-jadval).

2-jadval. Qoraqalpog‘iston Respublikasida kichik biznes va xususiy tadbirkorlikning ulushi [5] (umumiy hajmga 
nisbatan, foizda)

Yil YaHM Sanoat Qurilish Bandlik

2017-yil 55,7 20,2 77,4 75,1

2018-yil 54,9 20,3 87,2 75,6

2019-yil 54,7 19,8 88,8 74,9

2020-yil 56,2 24,7 90,1 74,2

2021-yil 56,3 22,4 87,4 74,2

2022-yil 55,8 21,0 90,0 74,1

2023-yil 64,6 29,9 89,6 74,5

2024-yil 65,8 37,5 86,0 75,1

2025-yil 
(yanvar-sentyabr)* 64,1 40,6 86,3 -

* Dastlabki ma’lumotlar

Quyidagi jadval Qoraqalpog‘iston Respublikasida kichik biznes va xususiy tadbirkorlikning (KBYu) 
umumiy iqtisodiy hajmga nisbatan ulushini 2017–2025-yillar (jumladan, 2025-yil yanvar–sentyabr, dastlabki 
ma’lumotlar) kesimida aks ettiradi. Ko‘rsatkichlar YaHM (yalpi hududiy mahsulot), sanoat, qurilish va bandlik 
bo‘yicha foizlarda berilgan.

2017–2025-yillar davomida KBYu ulushi YaHMda izchil kengayib, 2017-yildagi 55 foiz atrofidan 2024-
yilda 65 foizdan yuqori darajagacha ko‘tarilgan. 2025-yil 9 oylik natijalari biroz pastroq bo‘lsa-da, bu holat yil 
yakunining to‘liq emasligi va mavsumiylik omillari bilan izohlanadi.

Sanoat tarmog‘ida KBYu ulushi bosqichma-bosqich o‘sib, 2017-yildagi pastroq ko‘rsatkichlardan 
2024–2025-yillarda 40 foizdan yuqori diapazonga chiqdi. Bu jarayon kichik biznes subyektlarining qayta 
ishlash, yig‘uv-agregat va subpudrat zanjirlariga chuqur integratsiyalashayotganini hamda ularning sanoat 
ishlab chiqarishidagi faol ishtirokini kuchaytirayotganini anglatadi.

Qurilish sohasida KBYu ulushi butun davr davomida eng yuqori darajada bo‘lib, ko‘plab yillarda 85–90 
foiz oralig‘ida saqlanib kelmoqda. Bu esa infratuzilma loyihalari va uy-joy bozorida xususiy pudratchilar hamda 
kichik qurilish firmalarining yetakchi rolini tasdiqlaydi.

Bandlik tarmog‘ida KBYu ulushi 74–76 foiz koridorida barqaror saqlanib, bu holat hudud mehnat bozorida 
har to‘rtta ish o‘rnining kamida uchtasi KBYu sektoriga to‘g‘ri kelayotganini bildiradi. 2024-yil ma’lumotlari bu 
barqaror tendensiyani tasdiqlagan bo‘lsa, 2025-yil uchun bandlik bo‘yicha rasmiy statistik ko‘rsatkichlar hali 
to‘liq e’lon qilinmagan.

Mazkur struktura bir nechta muhim xulosalarni ilgari suradi:
Birinchidan, ishlab chiqarish va xizmatlar sohalarida mehnat unumdorligini oshirish imkoniyati yuqori, 

chunki YaHM va sanoatdagi ulushlarning o‘sish sur’ati bandlik ulushiga nisbatan tezroq kechmoqda.
Ikkinchidan, qurilish tarmog‘idagi juda yuqori ulush xususiy sektorning iqtisodiy faolligi va kapital aylanishini 

kuchaytirganini ko‘rsatadi. Shu bilan birga, bu tarmoqda foiz stavkalari va ko‘chmas mulk siyosatiga nisbatan 
sezgirlik yuqori bo‘lgani sababli, moliyaviy muvozanatni saqlash mexanizmlarini mustahkamlash muhim 
ahamiyatga ega.

Uchinchidan, sanoatdagi kengayish jarayoni mahalliylashtirish, klasterlash va texnologik modernizatsiya 
dasturlarining multiplikativ ta’siri ortib borayotganini ko‘rsatadi.

To‘rtinchidan, 2025-yil (yanvar–sentyabr) ko‘rsatkichlari dastlabki bo‘lgani sabab, yil yakunidagi to‘liq 
statistik ma’lumotlar KBYu sektorining rivojlanish sur’atlarini yanada aniqroq baholash imkonini beradi.

Umuman olganda, jadval KBYuning hudud iqtisodiyotidagi “og‘irligi” muntazam ortib borayotganini, ayniqsa 
qurilish va sanoat tarmoqlarida strukturaviy o‘zgarishlar markazida turganini va bandlik sohasida barqaror 
tayanch sektor vazifasini bajarayotganini yaqqol namoyon etadi.

X U L O S A  V A  T A K L I F L A R
Yuqoridagi tahlil natijalariga ko‘ra, Qoraqalpog‘iston Respublikasida kichik biznes va xususiy tadbirkorlik 

so‘nggi yillarda iqtisodiyotning barqaror o‘sishini ta’minlovchi muhim drayver sifatida shakllandi. Kichik 
tadbirkorlik subyektlari sanoat ishlab chiqarishi va qurilish hajmlarini sezilarli kengaytirib, minglab yangi ish 
o‘rinlarini yaratdi hamda hududning eksport salohiyatini oshirdi. KBYu ulushi hudud yalpi hududiy mahsulotida 
(YaHM) izchil ortib borayotgani uning iqtisodiy jarayonlardagi strategik ahamiyatini ko‘rsatadi. Tahlillar shuni 
ham anglatadiki, kichik biznes faoliyatini yanada rivojlantirish uchun resurslarni samarali yo‘naltirish, mehnat 
unumdorligini oshirish va tashqi savdo tarkibini muvozanatlashtirish zarur. Shu munosabat bilan quyidagi 
strategik takliflarni amalga oshirish maqsadga muvofiqdir.

Birinchidan, tashqi savdoni diversifikatsiya qilish zarur. Kichik biznes subyektlarining eksport salohiyatini 
oshirish va importga nisbatan mustaqilligini kuchaytirish maqsadida mahalliylashtirish hamda eksport 
diversifikatsiyasi siyosatini jadallashtirish lozim. Buning uchun import o‘rnini bosuvchi mahsulotlar ishlab 
chiqaruvchi kichik korxonalarni qo‘llab-quvvatlash, xorijiy bozorlar talabiga mos yangi mahsulot turlarini 
o‘zlashtirishga ko‘maklashish, eksportchilar uchun logistika, sertifikatlashtirish, sug‘urta va kredit mexanizmlarini 
takomillashtirish muhim ahamiyatga ega. Ushbu chora-tadbirlar kichik biznesning tashqi bozorlarga chiqish 
imkoniyatlarini kengaytiradi hamda hudud eksport salohiyatini mustahkamlaydi.

Ikkinchidan, kichik sanoatni klasterlash va innovatsion rivojlantirishga alohida e’tibor qaratish lozim. Sanoat 
tarmog‘ida KBYu ulushining o‘sishi kooperatsiya, innovatsiya va texnologik modernizatsiya siyosatini davom 
ettirish zarurligini ko‘rsatadi. Shu maqsadda kichik ishlab chiqaruvchilarni yirik korxonalar bilan kooperatsiyaga 
jalb etish, texnologiya transferini moliyaviy rag‘batlantirish, innovatsion loyihalarni qo‘llab-quvvatlash 
jamg‘armalari, startap-akseleratorlar va konsultatsiya markazlarini kengaytirish talab etiladi. Bu chora-tadbirlar 
mehnat unumdorligini oshirish, yuqori qo‘shimcha qiymatli mahsulotlar yaratish va raqobatbardoshlikni 
mustahkamlashga xizmat qiladi.

Uchinchidan, qurilish sektorida barqarorlikni ta’minlash muhimdir. Qurilish tarmog‘ida kichik biznesning 
yuqori ulushini inobatga olgan holda, ushbu sektorni moliyaviy xatarlar va kon’yunktura tebranishlaridan 
himoyalash choralari ko‘rilishi zarur. Buning uchun qurilish materiallari ishlab chiqaruvchi mahalliy kichik 
korxonalarni rivojlantirish, ipoteka kreditlash tizimini soddalashtirish va moliyaviy resurslarga kirishni 
yengillashtirish, davlat buyurtmalarida kichik pudratchilar ishtirokini kafolatlash, shuningdek barqaror loyihalar 
portfelini shakllantirish lozim. Natijada, qurilish sohasida talab barqarorligi saqlanadi, kichik qurilish firmalari 
esa uzluksiz bandlik va moliyaviy barqarorlikni ta’minlaydi.

Mehnat bozori va kadrlar salohiyatini rivojlantirish. Kichik biznesda bandlikning yuqori ulushini sifat jihatdan 
mustahkamlash maqsadida kadrlar malakasini oshirish va mehnat unumdorligini yuksaltirishga alohida e’tibor 
qaratish zarur. Hududda kasb-hunar ta’limi tizimini kichik tadbirkorlik ehtiyojlariga moslashtirish, shuningdek, 
kichik korxonalar uchun amaliy treninglar va konsultativ xizmatlar (biznes yuritish, marketing, raqamli ko‘nikmalar 
bo‘yicha)ni yo‘lga qo‘yish tavsiya etiladi. Natijada kichik biznesda faoliyat yuritayotgan xodimlarning malakasi 
oshadi, ish samaradorligi ortadi va innovatsion faoliyat faollashadi.

Institutsional qo‘llab-quvvatlashni kuchaytirish. Kichik tadbirkorlikni rivojlantirishga qaratilgan davlat 
siyosatining izchilligini saqlab qolish muhim ahamiyatga ega. Soliq imtiyozlari, kredit va lizing bo‘yicha 
yengilliklar, yer ajratish va ruxsat berish tartib-taomillarini soddalashtirish kabi chora-tadbirlarni muntazam 
takomillashtirib borish lozim. Xususan, Qoraqalpog‘istonda tashkil etilgan erkin iqtisodiy zonalar va kichik 
sanoat zonalari faoliyatini kengaytirish, ularga qo‘shimcha preferensiyalar berish hududga yangi investitsiyalar 
jalb etish va kichik biznesning infratuzilmasini rivojlantirishga xizmat qiladi. Shu bilan birga, tadbirkorlar bilan 
ochiq muloqot mexanizmini (xususan, Prezidentning biznes vakillari bilan ochiq uchrashuvlari amaliyotini) 
davom ettirish, joylardagi muammo va takliflarni bevosita tinglash hamda ularni tezkor hal etish institutsional 
barqarorlikni mustahkamlashga yordam beradi.

Ma’lumotlarni tahlil qilish va monitoringni takomillashtirish. Kichik biznes rivojlanishini samarali boshqarish 
va tahlil etish uchun statistik ma’lumotlarning to‘liqligi va ishonchliligini ta’minlash zarur. 2024–2025-yillar uchun 
ayrim ko‘rsatkichlar (masalan, bandlik) bo‘yicha ma’lumotlarning to‘liq e’lon qilinmaganligi tahlil imkoniyatlarini 
cheklagan bo‘lsa-da, kelgusida bunday bo‘shliqlarning oldini olish maqsadida real vaqt rejimidagi monitoring 
tizimini joriy etish lozim. Shu bilan birga, zamonaviy axborot-kommunikatsiya texnologiyalari (AKT) yechimlaridan 
foydalanish, statistik ma’lumotlarni avtomatlashtirilgan tizimlarda yig‘ish va qayta ishlash kichik biznesning 
holatini tezkor kuzatish va samarali siyosiy qarorlar qabul qilish imkoniyatini kengaytiradi.

Xulosa qilib aytganda, Qoraqalpog‘iston Respublikasida kichik biznes va xususiy tadbirkorlik iqtisodiy 
rivojlanishning tayanch ustuni sifatida shakllanmoqda. Uni yanada rag‘batlantirish, mavjud imkoniyatlardan 
oqilona foydalanish va yuzaga kelishi mumkin bo‘lgan xatarlarni oldindan boshqarish orqali hududda inklyuziv 
va barqaror iqtisodiy o‘sishni ta’minlash mumkin. Yuqorida keltirilgan tavsiyalarni amalga oshirish kichik 
tadbirkorlikning hudud ijtimoiy-iqtisodiy taraqqiyotiga qo‘shayotgan hissasini yanada oshiradi hamda uzoq 
muddatda Qoraqalpog‘iston Respublikasining iqtisodiy raqobatbardoshligini mustahkamlashga xizmat qiladi.

